
Nd. 179. Frumvarp til laga [122. mál]
um hagtryggingarsjóð landbúnaðarins.

Flm.: Bragi Sigurjónsson.

1. gr.
Stofna skal hagtryggingarsjóð landbúnaðarins. Árlegar tekjur sjóðsins skulu

ve!:a þessar:
a. 3 kr. af hverjum öfluðum heyhesti.
b. 200 kr. af hverju seldu tonni af kjarnfóðri, þar með talið heymjöl og hey-

kögglar.
c. 100 kr. af hverju seldu tonni af tilbúnum áburði.
d. Framlag Búnaðarbanka Íslands, er vera skal jafnhátt tíunda hluta framan-

greindra árstekna.
e. Framlag ríkissjóðs, jafnhátt tekjuliðum a, b, e og d. Iðgjöld til sjóðsins skulu

ekki hafa áhrif á verð landbúnaðarvara.

2. gr.
Gjald samkvæmt 1. gr. a-lið skulu sveitarstjórnir leggja á bændur ár hvert

samkvæmt skýrslum forðagæzlumanna, og skal sú gjaldskrá liggja frammi
jafnhliða skrám um opinber gjöld. Innheimtumenn ríkisins annast innheimtu
gjaldsins, sem er frádráttarbært til útsvars og tekjuskatts. Gjöld til sjóðsins samkvæmt
b- og e-lið skulu þeir, sem selja umræddar vörur, innheimta af þeim, er þeir selja
vöruna, og skila ársfjórðungslega til sjóðsins. Óheimilt er að reikna gjöld þessi
með til álagningar. Búnaðarbanki og ríkissjóður greiða framlög sín ársfjórðungs-
lega til sjóðsins. Skulu þær greiðslur áætlaðar fyrir fram af sjóðstjórn, en of- eða
vangreitt jafnað í árslok.

3. gr.
Stjórn hagtryggingarsjóðs skipa 3 menn, 2 kjörnir af Stéttarsambandi bænda,

en 1 skipaður af ráðherra, og er sá jafnframt formaður sjóðstjórnar. Skipa skal í
sjóðstjórn á 4 ára fresti, í fyrsta sinn strax og lög þessi öðlast gildi. Jafnmargir
varamenn skulu skipaðir Í stjórnina með sama hætti.

Ráðherra ákveður þóknun til sjóðstjórnarmanna.

4. gr.
Búnaðarbanki Íslands annast reikningshald og daglega afgreiðslu hagtryggingar-

sjóðs landbúnaðarins endurgjaldslaust, og skal sjóðurinn vera í vörzlu hans. Hand-
bært fé sjóðsins skal Búnaðarbankinn ávaxta, eftir þVÍ sem við verður kornið, í úti-
búum sínum á þeim stöðum, þar sem fé hans fellur til. Ef handbært fé hagtrygg-
ingarsjóðs verður meira en ætla má nauðsynlegt til greiðslu bóta samkv. lögum
þessum, er stjórn hans heimilt að ávaxta þann hluta fjárins í útlánum til land-
búnaðarins og framleiðslufyrirtækja hans gegn öruggu fasteignaveði eða ábyrgð
ríkissjóðs. Ætíð skulu þó fasteignaveðlán sjóðsins bundin 1. eða 2. veðrétti, og aldrei
mega þau nema hærri upphæð en 1). af brunabótaverði viðkomandi fasteignar.

5. gr.
Úthlutun bótafjár annast sjóðstjórn að fengnum tillögum 5 manna nefndar í

hverju kjördæmi. Skulu búnaðarsamtök bænda innan hvers kjördæmis kjósa þessar
trúnaðarnefndír, og er kjörtími þeirra hinn sami og sjóðstjórnar, þ. e. 4 ár. Þessar
tillögunefndir um úthlutun bótafjár kjósa sér sjálfar formann og ritara og eru
ólaunaðar af sjóðsins hálfu. Þær starfa eftir reglugerð, sem þær semja eftir fyrir-
mynd, er sjóðstjórnin lætur þeim í té.



6. gr.
Rétt til bóta úr hagtryggingarsjóði eiga þeir, sem eru búandi menn að aðal-

atvinnu og hafa svo verið næstliðið ár fyrir bótatöku. Heimilt skal þó, ef sérstakar
ástæður þykja til, að veita bætur þegar á fyrsta búskaparári manns. Bótaskylt telst
úr hagtryggingarsj óði:

a. 20% fóðurbrestur eða meir vegna sprettuleysis, kals eða annars illæris af völdum
veðráttu eða náttúruhamfara.

b. 20% missir bústofns eða meir vegna náttúruhamfara, svo sem veðurs, vatns-
flóða, eldgoss, jarðskjálfta og skriðufalla.

c. Umtalsverð spjöll af náttúruhamförum eða eldi á fasteignum og græddu landi,
er aðrar tryggingar ná ekki til.

Bætur skulu vera % af metnum skaða, og annast tillögunefndir þær, sem kjörna!'
eru samkv. 5. gr., það mat. Aldrei skal þó greiða hærri bætur en sjóðurinn endist til.

Ekki skal bæta tjón, ef það stafar af ásetningi eða vítaverðu gáleysi þess, sem
bætur ætti að hljóta.

7. gr.
Umsóknir um bætur skulu ritaðar á þar til gerð eyðublöð, er stjórn hagtrygg-

ingarsjóðs lætur gera. Skulu eyðublöð þessi fást hjá trúnaðarnefndum sjóðsins í hverju
kjördæmi og oddvitum sveitarstjórna. Umsækjendum er skylt að svara öllum spurn-
ingum og gefa allar upplýsingar, sem nauðsynlegar eru, til þess að hægt sé að úr-
skurða bætur.

Umsóknir skulu sendar trúnaðarnefndum hagtryggingarsjóðs til fyrirgreiðslu.

8. gr.
Landbúnaðarrráðherra setur með reglugerð nánari ákvæði um framkvæmd

þessara laga, að fengnum tillögum Stéttarsambands bænda og Búnaðarbanka Íslands.

9. gr.
Brot gegn lögum þessum og reglugerðum, settum samkvæmt þeim, varða sektum

allt að 25000.00 kr. til hagtryggingarsjóðs, og skal fara með þau að hætti opin-
berra mála.

10. gr.
Lög þessi öðlast gildi 1. janúar 1970.

Greinargerð.
Ísland er áfallasamt til atvinnurekstrar, bæði til lands og sjávar, vegna misæris.

Mundi því fátt stoða atvinnuvegi okkar betur en öflugar tryggingar, sem gætu borið
verstu áföllin af. Ýmislegu í þá átt höfum við komið á stofn, sem gefið hefur góða
raun, en betur má, ef vel á að vera. Ríður þá á miklu, að atvinnuvegirnir sjálfir
renni meginstoðunum undir hagtryggingar sínar, því að þannig finna þeir, er þá
stunda og reka, mest til ábyrgðar sinnar varðandi það, að vel farnist, eftir því sem
föng framast leyfa.

Hér er lögð fram tillaga um stofnun hagtryggingarsjóðs landbúnaðarins og
bændum ætlað að byggja hann upp að verulegum hluta sjálfum og hafa á honum
stjórn að meiri hluta. Takist vel til um stofnun slíks sjóðs og framkvæmd, mætti
svo fara, að landbúnaður okkar öðlaðist drjúgum meira öryggi um afkomu en hann
býr við nú, jafnframt þvi sem hann hlyti af því aukna reisn og viðgang að koma á
samtryggingu gagnvart ýmiss konar áföllum, en þyrfti sjaldnar og minna að leita til
hins opinbera, þó að hallaði á hesti.

Umdeilanlegt er hins vegar, af hvaða einingum skuli reikna tillög til slíkra
tryggingasjóða og hve há slík tillög megi vera, svo að þau ofbjóði ekki þeim, er



atvinnuveginn stunda. Varðandi landbúnaðinn er hér horfið að því ráði að miða
framlögin við undirstöðurekstrareiningar, en ekki framleiðslu. Samkv. upplýsing-
um Hagstofunnar lætur nærri, að á undanförnum 3 árum hafi heyfengur bænda
verið um 3.2 millj. hesthurða á ári, meðalkjarnfóðurnot yfir sama tíma um 48 þús.
lestir árlega og meðaláburðarnot samkv. upplýsingum Áburðarverksmiðjunnar reynzt
53 þús. lestir á ári. Gæfi þetta þannig um 25 millj. kr. í árstekjur í hagtryggingar-
sjóð, 2.5 millj. frá B. í. og loks 27.5 millj. kr. frá ríkinu, þannig að tekjur sjóðsins
næmu um 55 millj. kr. á ári, miðað við líkar aðstæður. Gæti sjóðurinn því orðið
aUöflugur innan tíðar og veruleg baktrygging landbúnaði okkar, ef ekki beinlínis
lyftistöng, en nú er einmitt mjög um það talað, að landbúnaðinn þurfi að aðlaga
breyttu þjóðlífi, bæði þeim, er stunda hann, til betri lífskjara, og allri þjóðinni
til meira hagræðis, en slíkt hlýtur alltaf að kosta verulega fjármuni.

Rétt þykir að fara örfáum orðum um það ákvæði frumvarpsins, að Búnaðar-
banki Íslands leggi hagtryggingarsjóði landbúnaðarins til nokkurt fé árlega. Í
lögum bankans, 2. gr., segir, að tilgangur bankans sé að styðja landbúnaðinn, og
þegar haft er í huga, að verulegur hagnaður hefur verið af rekstri bankans síðast-
liðin ár, virðist ekki óeðlilegt, að nokkur hluti þess hagnaðar renni í tryggingarsjóð
landbúnaðarins. Ætla má og, að umræddur tryggingarsjóður verði innan tíðar um-
talsverðir fjármunir, sem bankanum er ætlað að ávaxta, þannig að hann öðlist með
sjóðnum aukið fé til umsýslu.

Að lokum skal tekið fram, að flm. þessa frumvarps gengur þess ekki dulinn,
að vel kann svo að vera, að tryggingamálum landbúnaðarins megi betur fyrir
koma en í frumvarpi þessu felst. Yrðu allar slíkar ábendingar vel þegnar, enda þess
þá vænzt, að Alþingi bæti um það, sem miður kann að þykja, í meðförum sínum
á frumvarpi þessu.


